
236  Menjesel blakangan!

tatkala orang Toerki dapet kabar, orang Rus soeda lebi doeloe dateng di itoe tempat dengen diriken koeboe-koeboe jang tegoe, hingga djika balatentara Toerki menjebrang di sana, nistjaja
iaorang gampang ditembak oleh  artillerie Rus dari koeboe-koeboe jang pemanja lebi tinggi banjak dari tepi soengi, dan dengen begitoe balatentara jang menjebrang gampang sekali dibinasaken oleh moesoenja.



 Setelah matahari silem dan oedara djadi glap lantaran ditoetoep mega jang tebel, Mohamed Ali pacha  telah toenggang koeda, di iringken
bebrapa generaal dan officier-officier dari generale staf. Ia berdjalan di sepandjang pasanggrahannja di tepi soengi, di mana besok pagi ia maoe menjebrangken balatentaranja jang moesti menjerang orang Rus. Parasnja Mohamed Ali ada poetjet, matanja tjelong ka dalem, lantaran koerang tidoer. Moeloetnja tertoetoep, tjoema diboeka sabentar, kaloe ia maoe kasi prenta ini. atawa itoe, sebab ia ada pikir banjak hal.

 Itoe kapala prang soeda kasi lari koedanja, hingga laen-laen generaal dan off cier-officier
moesti toeroet petjoet koedanja, soepaja tiada ketinggalan. Tiada lama iaorang sampe di satoe
tana lapang. Mohamed Ali kasi kaloear ia poanja kijker dan memandang ditempat glap.

 „Apa kau taoe betoel, di ini tempat soldadoe kita gampang menjebrang ? " menanja Mohamed Ali pada Rifaat pacha jang dateng dari blakang.

